
Tuproqni ekishga tayyorlash. Tuproqqa ekish oldidan ishlov berishning maqsadi-

begona o‘tlarni yo‘qotish, urug‘larning bir tekis chuqurlikka qadalishi uchun yuqorgi 

qatlamning muqobil yumshoqligiga erishish, tuproq yuzasini tekislash va asosan tuproq 

namligini saqlab qolish, uning tuproq yuzasidan bug‘lanishini kamaytirishdir. 

Tuproqqa ekish oldidan ishlov berish uning mexanik tarkibi,  ifloslanganlik darajasi 

va namlik sharoitlariga bog‘liq  ravishda turlicha texnologik jarayonlarni  o‘z ichiga oladi. 

Mosh bahorda ekiladigan bo‘lsa dala 22-25 sm chuqurlikda chizellanadi. Erta bahorda 

boronalanadi va ikki marta, birinchisi 10-12 sm chuqurlikda, ikkinchisi 6-8 sm chuqurlikda 

kultivatsiya qilinadi, boronalanadi, mola bosiladi. 

Mosh ang‘izga ekilganda birinchi ekin hosili tez yig‘ishtirib olinadi, dala sug‘oriladi, er 

etilishi bilan 20-22 sm chuqurlikda haydaladi, boronalanadi keyin  talab qilinsa mola 

bostiriladi. Erda yirik kesaklar hosil bo‘lsa, og‘ir boronalar yoki halqali g‘altaklar bilan 

ishlov beriladi. Qator oralari ishlanadigan ekinlardan keyin dala begona o‘tlardan toza, 

yaxshi ishlangan bo‘lsa, erni haydamasdan 10-12 sm chuqurlikda kultivatsiya qilib 

yumshatish keyin boronalab, mola bostirilib er ekishga tayyorlanadi. 

O‘g‘itlash. Mosh tuproqqa solinadigan mineral va organik o‘g‘itlarga  nisbatan juda 

ta’sirchan bo‘ladi. Bu xildagi o‘g‘itlardan hosildorlik  ko‘tarilibgina qolmay, urug‘larning 

sifati ham yaxshilanadi. 

Dukkakli don ekinlari ayniqsa mosh ekiladigan erga fosforli va kaliyli o‘g‘itlarni solish 

juda foydalidir, chunki ular ildizda  tuganak paydo bo‘lishiga ijobiy  ta’sir ko‘rsatadi. Mosh 

fosforli, kaliyli o‘g‘itlarga talabchan, bahorda ekilganda gektariga 30-40 kg azot, 60-90 kg 

fosfor, 30-60 kg kaliy solinadi. O‘g‘it normasi xo‘jalikning tuproq –iqlim sharoitiga qarab 

hamda ekinning agrobiologik xususityalariga ko‘ra  o‘zgarishi mukin. Fosforli, kaliyli 

o‘g‘itlar erni kuzda shudgorlashdan oldin beriladi. Azot ekish oldidan kultivatsiya bilan 

solinadi. Organik o‘g‘itlardan chirigan go‘ng gektariga 10-15 t solinganda urug‘ hosili 

sezilarli darajada oshadi. 

Ekish muddati Mosh issiqsevar o‘simlik bo‘lib, nihollarning qiyg‘os unib chiqishi 

uchun tuproq  etarli darajada  qizigan bo‘lishi kerak. Haddan tashqari erta muddatlarda, 

ya’ni  tuprog‘i sernam va harorati past paytlarda  ekilgan mosh siyrak unadi, nihollari  ildiz 

chirish kasalligiga chalinadi, bu esa hosildorlikning pasayishiga  olib keladi. SHuningdek 

ekish muddati navning biologik xususiyatlari va dalaning ifloslanganlik  darajasiga ham  

bog‘liqdir. Ekish bahorda va ang‘izda–yozda o‘tkaziladi. O‘zbekistonning janubiy 

viloyatlarida mosh ekish uchun eng maqbul muddat aprelning birinchi o‘n kunligi, qolgan 

viloyatlar uchun ikkinchi o‘n kunlik hisoblanadi. Bunda tuproq 12-140S qizib, sovuq 

tushish xavfi yo‘qolgan bo‘ladi. Ang‘izga ekilganda iyun o‘rtasida yoki oxirida ekiladi. Mosh 

urug‘lari ang‘izda 10 iyulgacha ekib tugallanishi lozim. Juda kech ekilsa hosil sovuqdan 

zararlanishi yoki donlar etilmasdan qolishi mumkin. 

Ekish me’yori. Mutaxassislarning tahlillari natijasida, mosh har gektar er hisobiga 400 

ming dona ko‘chat hisobida 1 iyulda ekilganda oktyabr oyining o‘rtasida  don hosili 18.6-

19.3, shu qalinlikda 15 iyulda ekilganda 17.2-18.4 va 1 avgustda ekilganida esa 15.3-17.6 s\ga ni 

tashkil etdi. 

Don uchun ekilganda qatorlab ekishda  urug‘ ekish me’yori gektariga 12-15 kg, yashil 

massasi yoki yashil o‘g‘it (siderat) uchun ekilganda ekish me’yori 50-60 kg/ga oshiriladi va 

yoppasiga ekiladi . 

Ekish usuli. Mosh urug‘lari qator oralari 45-50 sm, yoki lenta usulida qo‘sh qatorlab 

lentalar orasi 45 sm qilib ekiladi. Bunda qo‘sh qatorlar orasi 13-15 sm bo‘ladi. Begona 

o‘tlardan toza, yaxshi ishlangan dalalarda moshni qatorlab (15 sm) ekish mumkin. 

Ekish chuqurligi. Moshning urug‘lar pnevmatik seyalkalardan SPCH-6-8, yangi 

zamonaviy seyalkalaridan foydalanib joylashtiriladi. Mosh sug‘oriladigan maydonlarda nam 

tuproqqa 3-4 sm, nami qochgan tuproqlarga  esa 5-6sm chuqurlikda ekiladi. Mosh 

urug‘ining tozaligi 98,5 %, unuvchanligi 92 % dan kam bo‘lmagan yuqori sinf urug‘lari 

ekiladi. 

Parvarishlash. Moshni parvarishlash kompleks tadbirlardan iboratdir. Bunga qator 

oralarini kultivatsiya qilish, sug‘orish, begona o‘tlarni yo‘qotish, zararkunanda va 

kasalliklarga qarshi kurash hamda ekinlarni oziqlantirishdan iboratdir. Tuproqning 

holatiga, ekinning ahvoli, suvning mavjudligi, o‘g‘itlar va boshqa shart-sharoitlarga qarab  

ishlarning miqyosi o‘zgaruvchandir. Mosh o‘suv  davrida,  shonalash-gullash va dukkaklar 

hosil bo‘lish davrida gektariga 800-1000 m\kub me’yorida 3-4 marta sug‘oriladi Ang‘izga 

ekilganida sug‘orish soni sizot suvlar sathining joylashishiga qarab 1-2 marta sug‘oriladi. 

O‘rganishlar natijasida  moshning o‘suv-amal davrida sug‘orish me’yorlari oshirilib, 

900m3\ga etkazilib, tuproq 70-75-65 foiz namlikda  ushlanganda 29.9s\ga hosil berdi. 

Demak, namlikning oshirilishi mosh hosildorligini oshishiga olib keladi.O‘simliklarda 

birinchi 3 talik barg paydo bo‘lishi bilan qator oralarini 6-8 sm chuqurlikda, ikkinchi marta 

to‘la gulga kirayotganda 10-12 sm chuqurlikda kultivatsiya qilinishi zarur. Bu tuproqlarni 

g‘ovakligini oshirib o‘simlikning yaxshi o‘sishini ta’minlaydi, tuproqdagi  

mikroorganizmlarni yaxshiroq ishlashiga sharoit yaratilib tuganak  bakteriyalarning 

faoliyati ertaroq boshlanadi va dala begona o‘tlardan tozlanadi ,tuproqda nam saqlanadi. 

Begona o‘tlarni qoldirmaslik uchun dalani  ketmon chopig‘i yoki o‘toq qilinadi. Mosh 

siderat ekin sifatida ekilganida, dukkaklarning hosil bo‘lishi  bilan ko‘ndalangiga mola 

bosiladi, diskalanadi va 27-30 sm chuqurlikda xaydab tashlanadi.Etishtirilgan hosilni o‘rib-

yanchib olish. Dukkakli don ekinlar hosilini o‘rib-yig‘ib olish muddati har qaysi ekin uchun 

alohida  belgilanadi. Mosh dukkaklari to‘liq pishib etilgan paytda o‘rilsa dukkaklari 

chatnab ketilishi natijasida hosilning ko‘p qismi nobud bo‘ladi. Mosh dukkaklari bir tekis 

etilmaydi. Pishgan dukkaklari qorayadi, donlar o‘z naviga xos tusga kiradi. Dukkaklari 70% 

etilganda  o‘rim-yig‘im boshlanadi. YAnchilgan tozalangan urug‘lar namligi 15% dan ortiq 

bo‘lmagan holda, qoplarda yoki to‘kilgan xolda, shamollatilgan binolarda saqlanadi. 

